
Fu'n olrhain i fanylrwydd

Ddiben pob seren a'i swydd?

Pa ryw seraff prysuraf

O holl ffyddlon weision NAF.













A dd'wed am ryfeddodau—holl anian,

A'i llawn amrywiaethau,

A hynodion planedau

Fil myrdd sydd yn cyflym wau?



Ai rhyddid gwyllt breuddwyd gwan?

Ai gwag ddychymyg egwan?

Fod yr holl gyrff harddgyrff hyn.

Yn llawn bob lle o honyn',












O drigolion yn gwau drwy eu gilydd,

O amryw luniau mewn mawr lawenydd?

Pynciant folawd eu CREAWDYDD—medrus,

Yn lluoedd nwyfus oll iddo'n ufydd.












Rhai'n brydyddion, craff lenorion,

Athronyddion, doeth rhinweddol;

Peroriaethwyr, celfyddydwyr,

A rhifyddwyr tra rhyfeddol.








Pawb yn ei res, pob un rydd—warogaeth

I'r Hwn sy' BENNAETH y deyrnas beunydd.











Trown i lawr, yn awr, yn nes,

O'r nen i olrhain hanes

Perffaith gywreinwaith yr ION,

Yn taenu lle plant dynion;

Yn trefnu ein cartref ni

Mor odiaeth mewn mawrhydi;

